
Zirkus KNIE-Fall 
 

Dr nationali Gnei-Fall vor Macht und Gäld 
 
Dr Walti zeert am Bappe Täll: 
Hey Bappi, Zirkus! Cool! Mach schnäll! 
Lueg aa die Liechter in dr Luft! 
Schmeggsch Säägmääl- und Rossbolle-Duft? 
Bappi, heersch dr Eergelimaa? 
Und, Bappi, darf y Popcorn ha? 
 

Dr Täll ladt yy si Filius 
in Schwyzer National-Zirkus. 
Aaber statt drauter Zirkus-Wält 
steen si im e Beduinezält. 
In dr Manège stoot e Stange, 
wo nyt as fremdi Hiet draa hange. 
 

Dem Hut soll gleiche Ehre  
wie ihm selbst geschehn,  
man soll ihn mit gebognem Knie  
und mit entblösstem Haupt verehren. 
 

Em Täll goot’s uffsmool nimmi guet, 
isch’s Angscht, Verzwyyflig oder Wuet?  
Äär het so Gfyyl scho lang nimm gha, 
und luegt s Programm jetzt gnauer aa: 
 
PROGRAMM 
 

Hereinspaziert, liebs Publikum, 
mir zaige siibe mool wie dumm 
d Schwyzer Regierig sich blamiert, 
und wo „neutral syy“ aanefiert. 
Dr Bundesroot zaigt hit dr Wält 
dr Schwyzer Gnei-Fall vor em Gäld: 
 

1. Yyzuug vo dr Kavallerie (e musikalisch  
Friejoors-Erwache im Merz) 
Dem Merzen der Steinbrück 
die Rößlein entsandt, 
er setzt Steuer-Gelder, 
Devisen in Brand. 
Er plündert die Banken, 
er eckt an und schmäht, 
und schwingt seine Peitsche 
früh morgens und spät. 

 

Dr Merz, will’s goot um jeede Rappe, 
griesst schnäll die dytschi Naare-Kappe. 
 

2. Die zersägti Helvetia 
O Heil Dir Helvetia, 
gheersch morn scho Europa aa? 
Will Libyen jetzt d UNO fiert, 

wirsch glyy zem Midaag serviert, 
verspyyst noo Beduinebruuch 
landsch drey-dailt in Noochbers Buuch. 

 

Firs Bluetvergiesse fäält uns Muet, 
Doris, griess mer s Eel am Huet. 
Gadaffi – da gaffi! 

 

3. D Schlange-n-Eveline  
D UBS und andri Bangge 
hänn dramatisch aafoo wangge, 
fremdi Styyre hinterzooge, 
nie nyt gwisst, und mänggmool glooge. 
D Widmer-Schlumpf muess sich jetzt biege, 
„hinterzieh“ ooni z „betriege“; 
muess sich um Paragraphe winde, 
waiss bald scho nimm, wo voorne, hinde. 
E Pole-Dance fir dr Uncle Sam, 
bis äntlig dä maint: Yes, we can! 

 

Dr Bundesroot will Amnesie, 
dr Berlusconi Amnestie 

 

4. D Kueli vom Ueli 
Super-Puma, Leoparde, 
Tiger – die sinn alti Garde! 
Ooni Bührle, RUAG und soo, 
verkunnt d Armee zem Straichelzoo. 
Dorum zaigt uns hit dr Ueli 
hochalpini Noo-Kampf-Kueli. 

 

Dr Maurer schetzt zwoor Mentscherächt, 
fir d Wirtschaft aaber sinn die schlächt. 

 
 

PAUSE 
Dr Präsidiali Pause-Gloon 
griegt au no Loon - es isch e Hoon. 
 

Mir sinn beliebig, wenn’s beliebt, 
und vo dr ganze Wält drum gliebt.  

 

5. D Woorsaagere 
Isch zerscht s Huen gsi oder s Ai? 
Het e Luugi kuurzi Bai? 
Brennt näggscht Joor mi Kopfladäärnli? 
Worum seet dr Wickie Stäärnli? 
Fir alli Frooge wo Sii blooge, 
wurd d Mina doo en Antwort wooge –  
joo, jetzt wo’s s Bangg-Ghaimnis nimm git, 
kennt si jo saage was si witt - 
nur laider dien mir Niete 
ass d Mina redt verbiete. 

 

6. Dr ney vo Neiebuurg  
Dr Burkhalter druurt doo 
dr groosse Naase noo 
und dänggt, die Döggter sotte-n-äntlig spara: 
O mein Papa 
war eine wunderbare Clown. 
O mein Papa 
war eine große Kinstler. 
Hoch auf die Seil, 
wie war er herrlich anzuschaun! 
Delamuraz 
war eine schöne Mann! 

 



7. Orientalische Buuch-Danz  
D Micheline isch uff d Äärde koo 
fir uns z hälfe-n-uns z verstoo. 
Wie z Teheran bim Schleier-Danz, 
wirbt Buuch-frei sii fir Toleranz. 
O kulturelli Ignoranz - 
dä Danz dä intressiert kai Schwanz! 
 

„IRrAN ischt menschlich“ 
            die verschwiigeni Keenigin (Calmy-Rey)  
 

                                       A 
GROSSES FINALE 

Fir z rette-n-unser Portmonnee 
geen mir in d Gnei in corpore. 
Will mir als nur hänn profitiert, 
und unbeschaide no blagiert, 
het d Wält uns aifach abserviert. 
 

 
„Ei, Vater, sieh, den Hut dort auf der Stange.“  
„Was kümmert uns der Hut? Komm, lass  
uns gehen.“ 
 
_________________________________________________________________________________________________________ 

D Ladäärneuusstellig isch vom Mäntig znacht  
bis em Mittwuch demorge uff em Minschterplatz 
 
www.mutze-bebbi.ch

